
Ceubren yr Ellyll

Drigolion mwyn Llanfachreth

Gochelwch er mwyn popeth

Y man y safai’r dderwen gau

A gweflau y ffieiddbeth.

x.x.x.x.x.x.x.x.x.x.x.x.x.x.x

Yng nghysgod llwyd Moel Offrwm

Cyn dyddiau’r Sais a’i orthrwm

Bu’r Cymry’n cadw heddwch brau,

A’r Nannau yn llawn bwrlwm.

Ap Bleddyn fu’n rheoli

Bro Powys a’r pentrefi,

A’r wlad i gyd yn mwyhau hedd

A’r orsedd wedi’i llenwi. 

x.x.x.x.x.x.x.x.x.x.x.x.x.x.x

Ganrifoedd diweddarach

O ddilyn coeden llinach

Ar ryfel gri fe ddaeth Glyndwr -

Gwladgarwr i fro’r Fawddach.

Brwydro dros dir ei famwlad

Fu Owain, a’i ddyhead

Oedd gweled Cymru’n un wlad rydd

Fel gwledydd gwych y cread.

‘Roedd Sele iddo’n gefnder, 

Yn Fychan llawn ysblander,

Ond ysywaeth ‘roedd hwn a’i lu,

Yn crafu i frenin Lloeger.

A Sele, gwr y Nannau

I Hotspur i Ddolgellau

A roddodd wadd i blesio’r Sais

Er mantais i’w fudd yntau.

Ond Owain ddaeth a byddin 

I godi calon gwerin,

A brwydr fawr fu ym Maes Coch

A chroch oedd sn y ddrycin.

Dianc fu raid i Owain

A’i wr yn sgrech-wylofain,

Ond dynion Hotspur hefyd oedd

Hyd ffriddoedd yn fwyd cigfrain.

Aeth misoedd Owain heibio

Llawn ynni ac o gyffro,

Ond chwilio ‘roedd am addas le

A chyfle i ysbeilio.

Ar noson oer a thywyll

Heb sn ond sibrwd gwersyll

Ymdeithiau gwr, rhai cryfion tal

Am ddial hir ac erchyll.

I’r Nannau y daeth Owain

A dynion, deg a thrigain,

Yn wystlon aeth a Sele falch

Hen walch a llyfwr Llundain.

Aeth heibio Moel Llyn Cynwch

Am Ganllwyd drwy’r tywyllwch,

Ond Gruff ap Gwyn aeth yno ‘nghynt

Fel corwynt trwy’r tawelwch.

Ger pompren fach Llanelltyd

Bu brwydr filain waedlyd,

Ond dynion Gruff a gadd eu lladd

Wrth ymladd yno’n ynfyd.

A thrigain dewr o ddynion

A laddwyd yno’n greulon

Ac yng Nghefn Coch mae Beddau’r Gwr

Y milwyr garai’r Saeson.

Abad Abaty Cymer

Apeliodd yn llawn dewrder

Ar i’r milwyr weini’r cledd –

Trugaredd oedd ei bader. 

A Sele wnaeth addewid

A hynny yn ei wendid

Y byddai’n rhoi’i deyrngarwch o

I frwydro dros eu rhyddid.

Cymododd y ddau gefnder

Gan ysgwyd llaw ger Cymer,

I Owain rhoddodd Sele wadd

I’w neuadd ac i’w haelder.

x.x.x.x.x.x.x.x.x.x.x.x.x.x.x

‘Nolgellau cafwyd senedd

I drafod ymysg bonedd

Dyfodol gwlad a fu yn gaeth 

A gwaeth ers dau gan mlynedd. 

Aeth Owain i Gae Madog

Cyn mynd at Sele ffolog,

I geisio cadw’r heddwch brau

I’r Nannau fel tywysog.

Yno fe gafodd glywed

Cerddi oedd iddo’n deyrnged

Gloddesta’n helaeth yn y wledd,

A hedd y medd a’r faled.

Ac yna gyda’u saethau

Ar diroedd bras y Nannau

I hela’r carw’n fawr eu sbri

A’r helgi wrth eu sodlau.

Sele cyn saethu elain

A drodd ei fwa milain –

Ei fwriad oedd wrth ollwng saeth

Llofruddiaeth – brad at Owain.

Gwisgasai Owain lurig

Gan amau’r gr bonheddig

A’r saeth a blygodd ar ei fron

Fel ffon rhyw ‘sgawen ysig.

Yn dawel a diffwdan

Glyndwr roes ddagr arian

Ym mron ei gefnder fradwr gwael –

A’i adael yno’n griddfan.

Dychwelodd ymhen ychydig

At gorff y adyn unig

A’i guddio yn y dderwen gau

Ger Nannau yn y goedwig.

Daeth gwae i ben y mynydd

A gwyntoedd mawr a stormydd

A’r werin ofnent Ddydd y Farn

A’r cadarn grynai’n ebrwydd.

x.x.x.x.x.x.x.x.x.x.x.x.x.x.x

Ond Madog, gwr o’r Ganllwyd

A welai’r diwedd hefyd

A’r modd daeth einioes Sele’i ben,

Y brad, y sen, yr arswyd.

A Madog, mae’n wirionedd,

Nis gwelwyd wedi’r trosedd

Diflannu wnaeth o wlad a llys –

Ni wyddys am ei ddiwedd.

Glyndwr yn awr ddychwelodd

A’i ddynion ef a barodd

I losgi’r Nannau’n adfail hyll

Yn gandryll fe’i gadawodd.

Clych Cymer fu yn cnulio

Am Sele bu mawr chwilio

Gadawyd gwraig a mab i’r Llan

Sef Meurig Fychan yno.

x.x.x.x.x.x.x.x.x.x.x.x.x.x.x

‘Mhen deugain mlynedd wedyn

A’r storm yn rhwygo’r dyffryn

Fe chwalwyd derwen fawr y Plas

Gan fellten las llawn dychryn.

Ac yn y ceubren yno

A chleddyf wedi breuo

Fe welwyd esgyrn yn y gwyll

Sef sgerbwd hyll di-amdo.

Hywel Sele welwyd

O hil a thras hen aelwyd

A dim o’i ôl ond esgyrn brau

A’r Nannau yn ddi-gronglwyd.

x.x.x.x.x.x.x.x.x.x.x.x.x.x.x

Y dderwen nid yw mwyach

Na Sele fawr, na’i linach

Ond ellyll uffern sydd gerllaw

A’i fraw uwchben y Fawddach.

x.x.x.x.x.x.x.x.x.x.x.x.x.x.x

